
Annotatsiya. Maqolada soliq maʼmuriyatçiligida raqamlaştiriş darajasi va maʼmuriy natijadorlikni alohida yiğma indek-
slar orqali ölçaş va ularni birgalikda talqin qiliş uslubiyati işlab çiqilgan. Yiğma indekslar nazariyasidagi umumiy qoidalar 
soliq maʼmuriyatçiligining xususiyatlariga moslaştirilgan: takrorlanmaslik va mexanik boğliqlikni istisno etiş qoidalari, qatʼiy 
tayanç çegaralar asosida meʼyorlaştiriş, iyerarxik teng vaznlaş, noaniqlik zonasiga ega ikki ölçovli matritsa hamda Mon-
te-Karlo usulida toifa barqarorligini tekşiriş taklif etilgan. Uslubiyat «rasmiy raqamlaştiriş» holatini, yaʼni raqamli vositalar 
mavjud bölgani holda maʼmuriy natija özgarmayotgan holatni aniqlaş imkonini beradi.

Kalit sözlar: soliq maʼmuriyatçiligi, raqamlaştiriş darajasi, maʼmuriy natijadorlik, yiğma indeks, meʼyorlaştiriş, ikki ölçovli 
matritsa, Monte-Karlo usuli, rasmiy raqamlaştiriş

Аннотация. В статье разработана методика измерения уровня цифровизации и административной 
результативности налогового администрирования посредством отдельных сводных индексов и их совместной 
интерпретации. Общие правила теории сводных индикаторов адаптированы к особенностям налогового 
администрирования: предложены правила неповторяемости и исключения механической зависимости, 
нормирование на основе фиксированных опорных границ, иерархическое равное взвешивание, двумерная 
матрица с зоной неопределённости и проверка устойчивости категорий методом Монте-Карло. Методика 
позволяет выявлять состояние «формальной цифровизации», при котором цифровые инструменты внедрены, а 
административный результат не меняется.

Ключевые слова: налоговое администрирование, уровень цифровизации, административная результативность, 
сводный индекс, нормирование, двумерная матрица, метод Монте-Карло, формальная цифровизация.

Abstract. The article develops a methodology for measuring the level of digitalization and the administrative performance 
of tax administration through separate composite indices and for interpreting them jointly. General rules of composite 
indicator theory are adapted to the features of tax administration: rules of non-duplication and exclusion of mechanical 
dependence, normalization with fixed reference bounds, hierarchical equal weighting, a two-dimensional matrix with an 
uncertainty zone and a Monte Carlo test of category stability are proposed. The methodology makes it possible to identify 
“formal digitalization”, where digital tools are in place but administrative results do not change.

Keywords: tax administration, level of digitalization, administrative performance, composite index, normalization, two-di-
mensional matrix, Monte Carlo method, formal digitalization.

K I R I Ş
Soliq organlarining raqamli transformatsiyasi jahon miqyosida izçil kengaymoqda, Iqtisodiy hamkorlik 

va taraqqiyot taşkiloti (IHTT) maʼlumotlariga köra, soliq maʼmuriyatçiligi böyiça taqqoslanadigan kuzatuvlar 
58 yurisdiksiyani qamrab oladi, elektron hisobot va xizmatlar uluşi esa ular örtasida taqqoslanadigan asosiy 
körsatkiçlar qatoriga kiritilgan [6]. Özbekistonda ham raqamli vositalar qamrovi tez oşmoqda, 2026-yil 19-maydagi 
PF‑95‑son Farmonda esa raqamlaştiriş va sunʼiy intellekt asosida soliq organlari faoliyati samaradorligini oşiriş 
ustuvor vazifa sifatida belgilangan [1]. Şu şaroitda raqamli vositalarning joriy etilişi soliq organi faoliyatining tezligi 
va sifatini qançalik özgartirayotganini ölçaş dolzarb amaliy masalaga aylanadi.

Mavjud xalqaro baholaş vositalari bu masalani töliq hal qilmaydi. Soliq maʼmuriyatçiligini diagnostik baholaş 
vositasi (TADAT) maʼmuriy natijadorlikni tartibli şkalada baholaydi [12], IHTT raqamli transformatsiya yetuklik 
modeli esa raqamli salohiyatni özini özi baholaş asosida ölçaydi [7]. Bu vositalar raqamlaştiriş darajasi va 
maʼmuriy natijani bir-biri bilan boğlamaydi. Ikki yönalişni bitta indeksga birlaştiriş esa past natijadorlikni yuqori 
raqamlaştiriş bilan «qoplab», raqamli vositalar joriy etilgani holda jarayonlar özgarmayotgan holatni yaşiradi.

M AV Z U G A  O I D  A D A B I Y O T L A R  Ş A R H I
Soliq maʼmuriyatçiligi samaradorligining nazariy asoslari M. Kin va J. Slemrod [4], J. Slemrod [11] işlarida, 

raqamli vositalarning rioya xarajatlariga taʼsiri O. Okunogbe va V. Puliken [8] tadqiqotida yoritilgan. Yiğma 
indekslarni quriş, vaznlaş va ularning işonçliligini baholaş uslubiyati IHTT va Yevropa komissiyasi Qöşma tadqiqot 
markazining qöllanmasida [5], M. Saysana, A. Saltelli va S. Tarantola [10], P. Paruolo va hammualliflar [9] işlarida 
işlab çiqilgan. Biroq bu umumiy qoidalar soliq maʼmuriyatçiligining öziga xos xususiyatlariga moslaştirilmagan.

T A D Q I Q O T  M E T O D O L O G I YA S I
Maqolada tizimli tahlil, qiyosiy tahlil va mantiqiy umumlaştiriş usullari qöllanildi. Bundan taşqari, yiğma 

indekslarni quriş, körsatkiçlarni meʼyorlaştiriş va vaznlaş hamda Monte-Karlo usulida barqarorlikni tekşiriş 
metodlaridan foydalanildi. Bu yondaşuv soliq maʼmuriyatçiligida raqamlaştiriş darajasi va maʼmuriy natijadorlikni 
ilmiy asosda baholaş hamda ularni birgalikda talqin qiliş imkonini beradi.

T A H L I L  V A  N A T I J A L A R 
Yiğma indekslar böyiça qöllanmada nazariy asosdan natijalarni tasvirlaşgaça bölgan ön bosqiçli ketma-ketlik 

tavsiya etiladi [5]. U umumiy bölib, soliq maʼmuriyatçiligining uçta xususiyatini hisobga olmaydi. Birinçidan, 
raqamli vositaning mavjudligi, undan foydalaniş va uning natijasi bir-biriga mexanik boğlangan bölişi mumkin: 
avtomatlaştirilgan operatsiyalar uluşi oşsa, bir xodimga töğri keladigan işlov berilgan hujjatlar soni hisob-kitob 
jihatidan öz-özidan oşadi. Ikkinçidan, köplab raqamli körsatkiçlar markazlaşgan tizimlarda şakllanadi va hududlar 
örtasida deyarli farqlanmaydi. Uçinçidan, soliq organlari tuzilmasi va hisob taʼriflari tez-tez özgaradi, bu esa vaqt 
böyiça taqqoslaşni qiyinlaştiradi.

Baholaş obyekti va birligi. Raqamlaştiriş darajasi (D) soliq maʼmuriyatçiligi jarayonlari qay darajada işonçli 
raqamli infratuzilma, sifatli maʼlumot, tizimlararo integratsiya va avtomatlaştiriş asosida bajarilişini hamda 
raqamli xizmatlardan amalda foydalanilişini ifodalaydi. Maʼmuriy natijadorlik (P) jarayonlarning tezligi, aniqligi, 
xizmat sifati va belgilangan maʼmuriy vazifalarning bajarilişini ifodalaydi. Farqlaş qoidasi şundan iborat: D jarayon 
qaysi kanal va qanday vosita orqali bajarilişini ölçaydi, P esa jarayon qaysi kanalda bajarilganidan qatʼi nazar uning 
muddati va sifatini ölçaydi. Baholaşning asosiy birligi sifatida 14 ta hududiy soliq boşqarmasi (Qoraqalpoğiston 
Respublikasi, 12 ta viloyat va Toşkent şahri), vaqt birligi sifatida esa yil taklif etiladi. Hududlar miqyosi farqlangani 
uçun barça körsatkiçlar uluş, muddat yoki bir operatsiyaga töğri keladigan qiymat şakliga keltiriladi:

	 xjit = Ajit / Njit,                             (1)
Bu yerda: 
Ajit – i-birlikda t-davrdagi j-körsatkiçning suratini taşkil etuvçi miqdor, 
Njit – şu miqdorning tabiiy asosi. 
Surat va maxraj bir töplamga tegişli bölişi şart. Mediana muddat kabi körsatkiçlar kun ölçovida olinadi, çunki 

örtaça arifmetik qiymat bir neça keçikkan işga haddan taşqari sezgir.
Körsatkiçlarni tanlaş. Har bir körsatkiç baholaş maqsadiga muvofiqligi, ölçanuvçanligi, taqqoslanuvçanligi, 

boşqaruv qarori uçun ahamiyati, mazmuniy takrorlanmasligi va yönalişining aniqligi mezonlari böyiça tekşiriladi. 
Bunda uçta mualliflik qoidasi qöllanadi. Takrorlanmaslik qoidasiga köra bitta hodisa faqat bir yönalişda ölçanadi: 
QQS qaytariş qarorlarining avtomatlaştirilgan uluşi D ga, qaytariş muddati esa P ga kiradi. Mexanik boğliqlikni 
istisno etiş qoidasiga köra P dagi körsatkiç D dagi körsatkiçning hisob-kitob natijasi bölsa, u indeksga kiritilmaydi. 
Uçinçi qoidaga köra soliq tölovçining majburiyatlarni ixtiyoriy bajarişi P ga emas, taʼsir zanjirining keyingi böğiniga 
kiritiladi. Tanlangan körsatkiçlar tarkibi 1-jadvalda keltirilgan.

1-jadval
Ikki yönalişli yiğma baholaş uçun körsatkiçlar tarkibi1

Yönaliş, blok Körsatkiç Hisoblaş tartibi Birlik Taʼsir 
yönalişi

D: infratuzilma va 
maʼlumot

D1. Tizim işonçliligi Barqaror işlagan vaqt / rejadagi iş vaqti × 
100 % ijobiy

D2. Maʼlumot sifati Mantiqiy va format tekşiruvidan xatosiz 
ötgan yozuvlar / jami yozuvlar × 100 % ijobiy

1	  Muallif işlanmasi.

Yönaliş, blok Körsatkiç Hisoblaş tartibi Birlik Taʼsir 
yönalişi

D: integratsiya va 
avtomatlaştiriş

D3. Integratsiya Avtomatik olinadigan taşqi maʼlumot 
manbalari / zarur manbalar × 100 % ijobiy

D4. Avtomatlaştiriş Inson aralaşuvisiz yakunlangan 
operatsiyalar / jami operatsiyalar × 100 % ijobiy

D: amalda foydalaniş

D5. Elektron xizmatlar Elektron xizmat olgan faol tölovçilar / faol 
tölovçilar × 100 % ijobiy

D6. ONKT qamrovi ONKT bilan jihozlangan obyektlar / ONKT 
qöllaşi şart bölgan obyektlar × 100 % ijobiy

P: tezlik

P1. QQS qaytariş 
muddati

Arizadan qaytarişgaça bölgan muddat 
medianasi kun salbiy

P2. Murojaatlar Muddatida hal qilingan murojaatlar / jami 
murojaatlar × 100 % ijobiy

P: aniqlik
P3. Hisoblaşlar sifati

Bekor qilingan qöşimça hisoblangan 
summa / jami qöşimça hisoblangan summa 

× 100
% salbiy

P4. Hisob xatolari Soliq organi xatosi tufayli tuzatilgan 
yozuvlar / jami yozuvlar × 100 % salbiy

P: vazifa bajarilişi P5. Reja ijrosi Muddatida yakunlangan rejadagi tadbirlar / 
rejadagi tadbirlar × 100 % ijobiy

Jadvaldan körinadiki, taklif etilgan körsatkiçlarning deyarli barçasi içki maʼmuriy maʼlumotga tayanadi. 
Şu sababli uslubiyatni qöllaşning birinçi şarti soliq organi bilan körsatkiçlar taʼrifi va hududiy maʼlumotlarni 
taqdim etiş tartibini kelişişdan iborat. Maʼlumot olinmagan körsatkiç öylab topilgan qiymat bilan töldirilmaydi: u 
indeksdan çiqariladi va bu holat natijalar bilan birga qayd etiladi. Mijozga yönaltirilganlik indeksi har oyda rasmiy 
veb-saytda eʼlon qilinişi belgilangani [1] sababli u P tarkibiga kiritilmaydi va taşqi tekşiruv uçun mustaqil manba 
sifatida saqlanadi.

Maʼlumotlar sifati va yetişmayotgan qiymatlar. Yetişmayotgan qiymat heç qaçon nolga tenglaştirilmaydi, 
çunki bu körsatkiçning eng yomon holati bilan maʼlumot yöqligini aralaştiradi. Qöllanmada körsatilganidek, 
kuzatuvni tahlildan çiqariş faqat yetişmaslik tasodifiy bölgandagina siljimagan baho beradi [5]. Şu sababli vaqt 
qatoridagi içki böşliq qöşni yillar orasidagi çiziqli interpolyatsiya bilan töldiriladi va belgilanadi, blok bahosi esa 
kamida bitta körsatkiç va körsatkiçlarning uçdan ikki qismi mavjud bölgandagina hisoblanadi. Çetlaşuvçi qiymatlar 
uçun Global innovatsiya indeksining statistik auditida qöllangan qoida möljal böladi: asimmetriya koeffitsiyentining 
mutlaq qiymati 2,25 dan va ekssess 3,5 dan katta bölsa, körsatkiç vinsorizatsiya qilinadi yoki logarifmlanadi [3]. 
Biroq 14 ta kuzatuvda bu koeffitsiyentlar barqaror baholanmaydi, şuning uçun har bir çetlaşgan qiymat avval 
birlamçi manba bilan soliştiriladi.

Meʼyorlaştiriş. Turli ölçov birligidagi körsatkiçlar qatʼiy belgilangan tayanç çegaralar bilan 0–1 oraliğiga 
keltiriladi. Ösişi ijobiy va salbiy bölgan körsatkiçlar uçun mos ravişda:

	 zjit = min{1; max[0; (xjit – Lj) / (Uj – Lj)]},	 (2)
	 zjit = min{1; max[0; (Uj – xjit) / (Uj – Lj)]},	 (3)
Bu yerda: 
Lj va Uj – j-körsatkiçning quyi va yuqori tayanç çegaralari, 
zjit – ölçovsiz meʼyorlaştirilgan qiymat. 
Çegaralar har yil qayta hisoblanmaydi, balki butun kuzatuv davri uçun bir marta belgilanadi. Bu tanlov uçta 

sabab bilan asoslanadi. Birinçidan, eng kiçik va eng katta qiymatlar böyiça meʼyorlaştiriş çetlaşuvçi qiymatlarga 
sezgir [5]. Ikkinçidan, çegaralar har yil özgarsa, indeks hududning haqiqiy özgarişini emas, faqat öşa yildagi nisbiy 
örnini körsatadi: BMTning elektron hukumat rivojlaniş indeksi har bir naşrda qayta meʼyorlaştirilgani uçun naşrlar 
örtasidagi bevosita taqqoslanuvçanlik çeklanadi [13], Inson taraqqiyoti indeksida esa har bir ölçov uçun qatʼiy 
tayanç qiymatlar belgilangan [14]. Uçinçidan, z-baho 14 ta kuzatuvda beqaror, şu sababli u faqat sezgirlik varianti 
sifatida qöllanadi.

Vaznlaş va umumlaştiriş. Ekspert vaznlari respondentlar tarkibiga boğliq, boş komponentlarga asoslangan 
vaznlar esa körsatkiçlar örtasidagi korrelyatsiyani aks ettiradi, ahamiyatni emas. Bundan taşqari, nominal vaznlar 

körsatkiçlarning indeksga haqiqiy taʼsiriga kamdan kam mos keladi [9]. Şu sababli asosiy variant sifatida iyerarxik 
teng vaznlaş tanlanadi, har bir yönalişdagi uçta blok teng vazn oladi, blok içida esa körsatkiçlar ham teng vazn 
oladi:

	 Sbit = (1 / nbit) · Σj∈b zjit;   Dit = (1/3) · Σb∈B_D Sbit;   Pit = (1/3) · Σb∈B_P Sbit,	 (4)
bu yerda Sbit – b-blokning i-birlik va t-davr uçun bahosi, nbit – şu blokda mavjud körsatkiçlar soni, B_D va B_P – 

raqamlaştiriş va natijadorlik bloklari töplami. Arifmetik örtaça töliq kompensatsiyaga yöl qöyadi [5], şu sababli har 
bir indeks bloklar profili bilan birga beriladi, sezgirlik tahlilida esa geometrik örtaça hisoblanadi:

	 Dgeo
it = (Πb∈B_D max[Sbit; ε])1/3,	 (5)

Bu yerda ε – nol qiymatni logarifmlaş imkonsizligini bartaraf etiş uçun olinadigan kiçik musbat son. Inson 
taraqqiyoti indeksi ham ölçov indekslari böyiça geometrik örtaça sifatida hisoblanadi [14]. Uslubiyatning hisoblaş 
bosqiçlari 2-jadvalda umumlaştirilgan.

2-jadval
Yiğma baholaş uslubiyatining hisoblaş bosqiçlari2

Bosqiç Qabul qilinadigan metodologik qaror Natija Asosiy çeklov

Maʼlumot yiğiş 14 hudud, yirik tölovçilar alohida; yillik davr Birlik-davr jadvali Içki maʼlumot talab 
etiladi

Sifat tekşiruvi Nol bilan töldirmaslik; interpolyatsiya; 
uzilişlarni belgilaş Tozalangan qator Uziliş sababini 

aniqlaş zarur

Dastlabki körsatkiçlar Mutlaq körsatkiçlardan voz keçiş, (1) ifoda xjit
Surat va maxraj bir 

töplamda

Meʼyorlaştiriş Qatʼiy çegaralar; 0–1 oraliğiga qirqiş, (2)–(3) 
ifodalar zjit

Çegaralar tanloviga 
sezgir

Vaznlaş va bloklar Ierarxik teng vazn; uçdan ikki qamrov şarti, (4) 
ifoda Sbit

Ahamiyat böyiça 
dalil yöq

Ikki indeks D va P birlaştirilmaydi Dit, Pit, bloklar profili Kompensatsiya xavfi

Talqin Ikki ölçovli matritsa; noaniqlik zonasi Holat toifasi Sababiy xulosa 
bermaydi

Barqarorlik Monte-Karlo; körsatkiçni çiqariş, (6) ifoda Oraliqlar, ΔR
i, ρi

Tanlangan variantlar 
doirasida

Ikki indeksni birgalikda talqin qiliş. Asosiy natija ikkita alohida baho – Dit va Pit bölib, ular bitta songa 
birlaştirilmaydi va ikki ölçovli matritsa orqali talqin qilinadi. «Yuqori» va «past» toifalar çegarasi sifatida tayanç 
yildagi mediana olinadi va keyingi yillarda özgartirilmaydi; rasmiy maqsadi bor körsatkiçlar uçun maqsadga 
asoslangan çegara qöşimça hisoblanadi. Çegaraga yaqin hududlar tasodifan bir toifadan boşqasiga ötib qolmasligi 
uçun toifa barqarorlik tekşiruvida olingan oraliq asosida belgilanadi: 90 foizli oraliq çegaradan töliq yuqorida bölsa 
hudud «yuqori», töliq pastida bölsa «past», çegarani kesib ötsa «noaniq» toifaga kiritiladi (3-jadval).

3-jadval
Raqamlaştiriş darajasi va maʼmuriy natijadorlikning birgalikdagi talqini3

Holat Ehtimoliy izoh Qöşimça tekşiruv Boşqaruv qarorining 
yönalişi

Yuqori D, yuqori P
Vositalar jarayonlarga 

integratsiyalaşgan yoki natija boşqa 
omillarga boğliq

Iş yuki, kadrlar, bloklar 
mutanosibligi

Amaliyotni hujjatlaştiriş va 
tarqatiş

Yuqori D, past P
«Rasmiy raqamlaştiriş»: jarayon 
qayta taşkil etilmagan, maʼlumot 
sifati past yoki natija keçikmoqda

D2 va D4 körsatkiçlari; 
keyingi yillardagi P 

dinamikasi

Yangi vosita xarididan 
oldin jarayon va maʼlumot 

sifatini yaxşilaş

Past D, yuqori P Anʼanaviy jarayonlar samarali yoki iş 
yuki kiçik

Töldirilgan qiymatlar uluşi; 
tölovçilar tarkibi

Natijadorlikni 
pasaytirmasdan bosqiçma-

bosqiç raqamlaştiriş

Past D, past P Infratuzilma, kadr va taşkiliy 
çeklovlar birgalikda

Resurslar; tuzilmaviy 
uzilişlar

Infratuzilma va xodimlar 
salohiyatini ustuvor 

rivojlantiriş
Noaniq toifa Indeks çegaraga yaqin yoki uslubiy 

tanlovga sezgir Sezgir körsatkiçni aniqlaş Toifaga asoslangan qarorni 
keçiktiriş

2	  Muallif işlanmasi
3	  Muallif işlanmasi

Jadvaldagi izohlar gipoteza darajasida bölib, sababni emas, tekşiriladigan jihatlarni körsatadi. «Yuqori D – past 
P» holati raqamlaştiriş natija bermadi degan xulosaga asos bölmaydi, çunki natija vaqt keçikişi bilan namoyon 
bölişi mumkin. Ikki indeksning ayirmasi yoki nisbati iqtisodiy samaradorlik sifatida talqin qilinmaydi: ular ölçovsiz 
va har biri öz çegaralari bilan meʼyorlaştirilgan.

Barqarorlik va işonçlilik. M. Saysana, A. Saltelli va S. Tarantola noaniqlik va sezgirlik tahlilini indeks sifatini 
baholaşning tarkibiy qismi sifatida taklif etganlar [10]; Global innovatsiya indeksining statistik auditida 5 000 ta 
vazn töplami va usullar kombinatsiyalari böyiça mediana örinlar va 90 foizli oraliqlar keltiriladi [3]. Taklif etilayotgan 
uslubiyatda Monte-Karlo hisoblarida blok vaznlari (teng vazn atrofida Dirixle taqsimotidan), meʼyorlaştiriş usuli, 
umumlaştiriş şakli va yetişmayotgan qiymatlarni töldiriş usuli tasodifiy özgartiriladi, hisoblaşlarning bir qismida 
esa bitta körsatkiç çiqariladi. Natijalar uçta körsatkiç orqali baholanadi:

	 ΔR
i = (1/K) · Σk=1

K |R(k)
it – R(0)

it|;   ρi = (1/K) · Σk=1
K 1[Q(k)

it = Q(0)
it],	 (6)

Bu yerda: 
R(0)

it va Q(0)
it – asosiy variantdagi örin va matritsa toifasi, 

R(k)
it va Q(k)

it – k-hisobdagi örin va toifa, 
K – hisoblar soni, 1[·] – şart bajarilsa 1, aks holda 0 qiymatni oluvçi funksiya. 
Uçinçi körsatkiç sifatida Dit va Pit ning 5- va 95-kvantillari oraliği olinadi. ρi körsatkiçi ikki ölçovli talqin uçun 

muallif tomonidan moslaştirilgan bölib, hudud toifasiga asoslangan boşqaruv qarorining uslubiy tanlovlarga 
qançalik boğliqligini körsatadi. Içki barqarorlik taşqi muvofiqlik bilan töldiriladi: P uçun mustaqil tekşiruv manbai 
sifatida soliq tölovçilar bahosiga tayanadigan mijozga yönaltirilganlik indeksi xizmat qilişi mumkin [1].

Uslubiyatning çeklovlari ham aniq belgilanadi. Hududlarning iqtisodiy tuzilişi va tölovçilar tarkibi P ga 
raqamlaştirişdan mustaqil taʼsir qiladi, soliq organlari tuzilmasidagi özgarişlar vaqt böyiça taqqoslaşni buzişi 
mumkin, xodimlar salohiyati esa ikki indeksga ham taʼsir qilib, ular örtasida umumiy omilli boğliqlik hosil qiladi. 
Respublika darajasidagi oçiq maʼlumotlarda hududiy kesim mavjud bölmasa, uslubiyat vaqt qatori böyiça qöllanadi 
va bunda toifa çegarasi sifatida meʼyorlaştirilgan şkalaning örtasi, yaʼni 0,5 olinadi; bunday hisoblaşda ham Soliq 
qömitasi eʼlon qiladigan mutlaq hajmlar [2] uluş yoki bir tölovçiga töğri keladigan intensivlik körsatkiçlariga 
aylantiriladi.

X U L O S A  V A  T A K L I F L A R
Taklif etilgan uslubiyatning ilmiy hissasi yangi indeks formulasida emas, balki yiğma indekslar nazariyasidagi 

umumiy qoidalarni soliq maʼmuriyatçiligi şaroitiga moslaştiruvçi qoidalar tizimida namoyon böladi. Ular vosita va 
natijani mustaqil ölçaş, takrorlaniş va mexanik boğliqlikni istisno etiş, ixtiyoriy rioyani taʼsir zanjirining keyingi 
böğini uçun saqlaş, qatʼiy çegaralar orqali vaqt böyiça taqqoslanuvçanlikni taʼminlaş, noaniqlik zonasiga ega ikki 
ölçovli talqin va toifa barqarorligini tekşirişdan iborat. Uslubiyat «yuqori raqamlaştiriş – past natijadorlik» holatini, 
yaʼni raqamli vositalar joriy etilgani holda jarayonlar qayta taşkil etilmagan «rasmiy raqamlaştiriş»ni aniqlaş va 
yangi raqamli vositalarga sarmoya kiritişdan oldin jarayonlar va maʼlumotlar sifatini yaxşilaş zaruratini asoslaş 
imkonini beradi. Uni töliq qöllaş şarti – hududlar kesimidagi içki maʼlumotlar va barqaror taʼrifli köp yillik qatorlar; 
çeklovlari esa kuzatuvlar kamligi, teng vazn farazi, tuzilmaviy özgarişlar va talqinning sababiy emasligidir.

